
Hodei Beobide astelehenean itzuliko da jaialdietara, hezur-muineko gaixotasun larri baten erruz heriotzatik gertu egon eta bi urtera. Galduriko 22 kiloak berreskuratuta eta pilula guztiak alboratzear, zuriz janztea falta zaio amesgaiztoaren aurreko bizitzara «guztiz» itzultzeko.
Bigarrenez debutari

Imanol Magro
Elastiko eta galtza zuririk gabeko pilotaria da oraindik. Astelehenean jasoko ditu, Tolosan. Aspaldian ez ditu behar izan, eta berriz janzteko irrikan dago. «Aurreko neurri bera behar dut, 82 kilotan nago, gaixotu aurretik bezala». Hodei Beobideri kosta egiten zaio gaixotasuna izendatu gabe mintzatzea, baina kazetariekin hitz egitean igarotakoa alboratzeko desiratzen dago. «Normala da orain jendeak gaixotasunari buruz jakin nahi izatea, baina niri pilotari buruz bakarrik hitz egitea gustatuko litzaidake». Ia bi urteren buruan, atzelariak berriz jokatuko du, bigarren debuta izango da. 

«Bigarren bizitza denez, bigarren debuta da». Azalpen sinpleena da Beobidek Beotibarren izango duen sentimendu zaparradaren laburpena. 2007ko udaberrian patuak zepoa jarri zion Ubidekoari, bere azala orbainez beteta ikusi zuenean. Anemia aplasikoa zen, pilotari gazteak inoiz izandako kontrariorik gogorrena. Hezur-muineko gaixotasun larri eta bitxia da -milioi eta erdi pertsonatik bati egiten dio kalte, batez beste-, eta gorputza defentsarik gabe utzi zion. Tratamendu latza, 24 pilula egunean, 22 kilo gutxiago, azala eta hezurra, odol transfusioak ia egunero... eta bizarra ere ezin zuen egin, zauri txikienaren beldur. Patuak are gehiago estutu zuen Beobide, koloneko infekzio larri batekin. Defentsarik gabe gau luzeak izan ziren, minutuko 24 bihotz taupada eta morfina gau luzeak... Bizitzak, baina, azkenean irribarre egin zion pilotariari, eta Txagorritxuko ospitaleko medikuek jarritako tratamenduak fruitua eman zuen azkenean, eta iragan udaberrian hezur-muina berriz ere lanean hasi zen. 

Udaberritik udaberrira, eta berriz ere loreekin batera hasiko da Beobide gehien gustatzen zaiona egiten. Gaixotasuna alboratu eta pilotaz mintzatu nahi du. «Bizitza arrunta egiten dut, osasun aldetik normal nago, lagun eta familiakoekin ere betiko gauzak egiten ditut. Orain zuriz janztea baino ez zait falta, dena aurrekora itzuli dadin». Mutil jatorra da Beobide, argia, bizitzako jakintzak xurgatzen dakiten horietakoa, eta balantze bitxia egiten du igarotakoaz. «Arraroa badirudi ere, esperientzia horrekin asko ikasi dut. Kolpetik heldu naiz, eta gauza txikiak gehiago baloratzen ditut orain». 

Ingelesa ikasten hasi da, eta astean bitan Murgiako eta Zeanuriko pilota eskolako umeen entrenamenduak zuzentzen ditu. «Pribilegiatu batzuk gara, denbora libre asko dugu eta ikasteko gogoa sartu zait. Marka da gero pasatakoak pasatu behar izana horretaz konturatzeko!». Gaixotasunak gogortu egin duela dio, bizitza beste modu batera ikusten duela, eta arazoen aurrean beste jarrera bat du. Hori bai, pilotaria izaten jarraitzen du: «Kantxan galtzeak berdin ematen dit min, hori bai ez dela aldatu. Kirolariak gara, lehiakorrak, eta normalean galtzaile txarrak!». 

Gogoan du Castañares de la Riojan jokatu zuen azken partida, 2007ko maiatzean. Mendizabal I.aren alboan, Diaz-Oteizaren aurka, emaitzaz oroitzen ez den arren. «Galdu egin genuen, ez naiz gogoratzen zenbat, baina bi zifretara iritsi ginen, ziur. Ordurako gaixo nengoen, lanak izan nituen partida zutik bukatzeko. Ezin nuen arnasarik ere hartu». Hemerotekak arrazoia ematen dio Beobideri, 22-14 galdu zuen. 

Egun hartzen duen pilula bakarra 15 egun barru kenduko diote, eta bi aste barru ere odol analisiak hiru hilabetez behin egitera pasako da. «Orain lasai noa ospitalera», azaldu du, eta patxada horrekin abiatuko da Tolosara astelehenean. «Partidak baino gehiago, lagun eta kazetarien dei eta mezuek urduritu naute, ni ez nago halakoetara ohituta». Astelehenean sakelako telefonoak ez zion bakerik eman, Beobidek lagun asko baititu, eta bihotz-bihotzez eskertzen die bide luze guztian alboan izan dituen mediku, gertuko eta bestelakoei. 

Astelehenean jaso zuen bi urtez itxarondako deia, enpresakoa, «hurrengo astelehenean jokatuko duzu, Tolosan, Diazekin, Belloso eta Oteizaren kontra». Lehorra, hotza, baina alaia era berean. «Ilusio izugarria egin zidan. Entrenamenduetan ondo ari naiz, eta jokatzeko irrikan nago». Oraindik partidak beharko ditu erritmoa hartzeko, «bi hilabete jokatu gabe egiten dituen pilotariek behar izaten dituzte, pentsa orduan bi urteren ondoren». Haren asmoa abendurako jokatzea zen, abuztuan hasi baitzen pilota gogorrarekin entrenatzen. Gasteizko Ogetan igarotako goiz luzeen saria zen. Eskuak bigun zituen, baina, eta orain arte ez zaizkio gogortu. Eskuko mina da pilotari gehienen arazoa. Normaltasuna, eskuko mina eta erritmo falta, hainbeste hilabetez desiraturiko buruhauste arsuntak.
